
	Ах, эгч, дүү нар аа! 

	Өнөөдөр Та бүхэнтэй хамт байгаа маань нэр төртэй урмас төрөм сайхан хэрэг болж байна. Дэлхийн өнцөг булан бүрээс хүрэлцэн ирсэн өчнөөн олон хуучин анд нөхөхтэйгөө уулзаж учирч байгаадаа хийгээд шинэ нөхөдтэй болж байгаадаа миний бие үнэхээр сэтгэлийн жаргалыг эдэлж байна. Шинэ найз нартайгаа ирээдүйд дахин уулзана гэж найднам. Би дэлхийн энд тэнд хүмүүстэй уулзаж явахдаа бид бүгдээрээ хүмүүн учраас угтаа бол бид адилхан гэдгийг байнга сануулан хэлж байдаг юм. Бид өөр өөр хувцастай байж болно, бидний арьсны өнгө өөр өөр байх юм уу, бас өөр өөр хэлээр ярьдаг байж болно. Энэ бол өнгөн талын үзэгдэл. Гэхдээ угтаа бид бол адилхан хүн хүмүүн төрөлтөн шүү дээ. Энэ л биднийг өөр хооронд нь харилцаа, холбоотой болгож байгаа юм. Энэ нь ч бид бие биеийг ойлгож, найрамдан нөхөрлөж, ойр дотно харилцаа хөгжүүлэх боломжийг бүрдүүлж буй хэрэг билээ.

	Өнөөдөр би юу хэлэлтэй билээ гэдгээ тунгаан бодож байгаад хүмүүн төрөлхтний гэр бүлийн гишүүд бид бүхэнд нүүрлээд байгаа нийтлэг асуудлын талаар зарим санаагаа та нарт толилуулахаар шийдсэн юм. Бид дэлхий гэдэг нэг жижигхэн гараг дээр аж төрдөг болохоор өөр хоорондоо эв түнжинтэй, байгаль дэлхийтэйгээ зохиролтой аж төрж сурах хэрэгтэй байгаа билээ. Энэ бол ердөө мөрөөдөл төдий бус харин зайлшгүй шаардлага юм. Бид бие биеэс өчнөөн олон талаар хамаардаг болохоор цаашид салангид хүй хамтлагууд маягтай оршин байх, бусад хүй хамтлагтаа юу болж байгааг тоомсорлохгүй байх ёсгүй юм. Бид аз завшаантай тохиолдлоо хамтран эдэлж байх учиртай. Би та бүхэнд бас нэгэн хүмүүн төрөлхтний хувьд, жирийн нэг ламын хувьд ярьж байна.

	Хэрэв миний хэлж ярьж буйг хэрэгтэй зүйл гэж үзвэл та бүхэн түүнийг амьдрал практикт хэрэгжүүлэх гэж хичээнэ гэж би найднам.

	Би өнөөдөр Төвөдийн ард түмний зовлон гачаал, хүсэл тэмүүллийн талаар та нартай санаа бодлоо бас ярилцмаар байна. Нобелийн шагнал бол төвөдийн ард түмэн гаднын эзэгнэлийн өнгөрсөн 40 жилийн туршид гаргасан эрэлхэг зориг, харьшгүй шийдвэр төгс байдлаасаа хүртэж буй зүй ёсны шагнал юм. Хавчигдмал байдалд байгаа эх орон нэгтүүдийнхээ хэвлэлийн чөлөөт төлөөлөгчийн хувьд Төвөд ийн ард түмний нэрийн өмнөөс ярихыг өөрийнхөө үүрэг гэж би ухааран мэдэрч байна. Харин манай ард түмэнд асар их зовлон зүдүүр учруулсны болон манай газар нутаг, орон гэр, соёлыг устгаж сүйтгэсний хариуцлагыг хүлээх хүмүүст бухимдаж үзэн ядсан сэтгэлийн үүднээс би яриагүй байгаа болно. Тэд бас л аз жаргалын төлөө, бидний өрөвч нинжин сэтгэлийг татахын төлөө тэмцэж яваа хүмүүн төрөлтнүүд юм. Манай орны байдал хэчнээн гунигтай байгаа талаар, мөн манай ард түмний чин хүсэл эрмэлзлийн талаар та бүхэнд мэдээлэл өгөх зорилгоор би бээр ярьж буй болно. Учир юу гэвэл эрх чөлөөний төлөө тэмцэлд бидний гарт байгаа цорын ганц зэвсэг бол ҮНЭН юм.

	Бид цөм л аз жаргалын төлөө, зовлон зүдүүрээс ангижрахын төлөөнөө бядан яваа, угтаа нэг ижил хүмүүн төрөлтөн хэмээхийг ойлгон ухаарах нь ах дүүсэг ёсны элгэмсэг сэтгэл мэдрэмж, мөн бусдын төлөө тавих халуун хайр, энэрэнгүй нинжин сэтгэлийг хөгжүүлж дэгжээхэд ихээхэн тус болох учиртай сан. Энэ бол амьдрах орчин маань хэзээ хэзээнээс илүүтэй хавчин хумигдаж байгаа дэлхий ертөнцөд бид эсэн мэнд үлдэж гарахад хамгийн чухал нь юм. Хэрэв бид бусдын эрэлт хэрэгцээг огоорч зөвхөн өөрийн ашиг сонирхолд нийцсэн гэж үзсэн зүйлээ амиа бодон зүтгүүлбэл бид бусдад хөнөөл тарих төдийгүй мөн өөрсдөдөө ч тарина. Энэ баримт энэ зууны туршид маш илэрхий болж ирлээ. Жишээ нь, өнөөдөр цөмийн дайн дэгдээх, агаар, далай усыг бохирдуулах нь нэг ёсны амиа егүүтгэж байгаа аюултай хэрэг болохыг бид мэдэцгээж байгаа шүү дээ. Түр зуурын ашиг хонжоонд хүрэх гэж бид амьдралынхаа чухамхүү үндэс суурийг эвдэн бусниулсаар байна. Иймд бид бие биеэсээ харилцан хамааралтай болж байгаа бөгөөд "түгээмэл хариуцлага"-ын мэдрэмж гэх юм уу даа, тийм ухамсрыг хөгжүүлэхээс өөр сонголт бидэнд алга болоод байна. Бид өнөөдөр, үнэнхүү дэлхийжсэн ам бүл болжээ. Дэлхийн аль нэг хэсэгт болж байгаа үйл явдал бүгдэд маань нөлөөлж байна. Зөвхөн сөрөг үйл явдал төдийгүй эерэг өрнөл хөгжил ч ийнхүү нөлөөлж байна. Бид хаа нэгтээ болж байгаа үйл явдлыг орчин цагийн харилцаа холбооны онцгой технологийн ач тусаар мэдэх төдийгүй, алс хол болж буй үйл явдлын нөлөөнд автаж байна. Жишээ нь аль холын Зүүн Африкт хүүхэд өлсгөлөнд нэрвэгдэж өлбөрч байгаа бол бидний сэтгэл зүрх шимширдэг. Энэ лугаа нэгэн адилаар Берлиний ханаар олон жил тусгаарлагдаж саланги байсан гэр бүл, элгэн саднууд дахин нийлж эргэн золгож байгаа бол бидний сэтгэл зүрх баяр баясгалангаар бялхаж байна. Олон бээрийн цаана, алс холын оронд цөмийн осол болоход бидний ургац, мал хордож, улмаар бидний эрүүл мэнд, амь амьжиргаа аюул заналд өртөнө гэсэн үг болж таарна. Бидний аюулгүй байдал, бусад тив дэх дайтагч талуудын хооронд энх тайванд хүрч гэмээж нь сая батжин бэхжиж чадах билээ.

	Гэтэл дайн эсвэл энх тайван; байгалийг сүйтгэх эсвэл хамгаалах; хүний эрх, ардчилсан эрх чөлөөг зөрчих эсвэл хангах; ядуурал эсвэл чинээлэг байдал; ёс суртахуун, оюун санааны эрхэм зүйлсийн хомсдол эсвэл тэдгээрийн хөгжил; хүний оюун ухааны доройтол эсвэл хөгжил энэ тэр бол өөр хоорондоо холбоогүй, салангид авч үзэх буюу шийдэж болох тус тусдаа үзэгдэл огтоос биш. Хэрэг дээрээ эдгээр нь өөр хоорондоо бүх түвшинд шүтэн барилдлагатай, чухам тийм ойлголтын үүднээс ойлгож авч үзэх шаардлагатай.

	Энх тайван байна гэдэг нь зөвхөн дайнгүй байна гэдэг утгаараа бол өлбөрч, буюу осгож үхэж байгаа хүнд өчүүхэн төдий ч үнэ цэнгүй зүйл юм. Энэ бол үзэл бодлоосоо болж шоронд сууж байгаа хүний тарчлалыг нимгэлэхгүй, хөрш зэргэлдээх улсад ухвар мөчдөөр ой сүйтгэсний улмаас үүдэлтэй үер усны гамшигт энхрий дотно хүнээ алдсан хүмүүсийг тайтгаруулахгүй. Энх тайван нь гагцхүү хаана хүний эрхийг хүндлэн дээдэлж байна, хаана ард түмэн хоол ундтай байна, хаана ард түмэн, иргэн хувь хүн эрх чөлөөтэй байна тэнд л өнө удаанаар оршин тогтож чадна. Хэн нэгэн өөрөө өөртэйгөө болон хүрээлэн байгаа ертөнцтэйгөө энх амгаланг гагцхүү сэтгэлийн амар амгаланг хөгжүүлснээр тогтоож чадна. Дээр дурдсан бусад үзэгдэл нь мөн өөр хоорондоо уялдаа холбоотой юм. Тэгэхээр, жишээ нь, цэвэр байгаль орчин, эд баялаг, ардчилал зэрэг нь дайнтай, ялангуяа цөмийн дайнтай холбон авч үзвэл төдий л чухал биш бөгөөд эд зүйлийн хөгжил нь хүнийг аз жаргалтай болгоход хангалтгүй юм.

	Материаллаг талын хөгжил дэвшил, мэдээж хэрэг, хүний урагшлан хөгжихөд чухал ач холбогдолтой. Төвөдөд технологи, эдийн засгийн хөгжилд бид маш бага анхаарал хандуулж ирсэн. Энэ нь алдаа байсныг бид өнөөдөр ухаарч байна. Миний бодохуйяа мөн түүний сацуу оюун санааны хөгжлийг орхигдуулсан, материаллаг талын хөгжил нь ноцтой асуудлыг бий болгодог. Зарим орон гадаад талынхаа асуудалд маш их анхаарал хандуулаад дотоод хөгжлийнхөө асуудлыг төдий л анхаараагүй явдал цөөнгүй байдаг. Энэ хоёр асуудал хоёулаа чухал, тэдгээрийн тэнцлийг хадгалахын үүднээс зэрэгцүүлэн хөгжүүлэх шаардлагатай юм л даа. Гадаадын жуулчид Төвөдүүдийг их л жаргалтай, баяр хөөртэй улс гэж ямагт тодорхойлсоор ирсэн. Энэ бол сэтгэл санааны амар амгаланг чухалчилдаг манай соёл, шашны дүнд бүрэлдэн тогтсон манай үндэсний шинж төрхийн нэг тал юм. Оюун санааны амар амгалан байдлыг эрхэмлэх нь хүн төрөлтний хүн болоод адгуус амьтан зэрэг мэдрэмж бүхий төрөлтөнд тавих хайр энэрэл, сайхан сэтгэлээр үеэс үе дамжин төлөвшсөн зан чанар юм. Дотоод сэтгэлийн амар амгалан амин чухал зүйл. Хэрэв таны дотоод сэтгэл амар амгалан байгаа бол, гаднах асуудлууд таны сэтгэлийн гүн дэх амар амгалан мэдрэмжид хүрч нөлөө үзүүлэхгүй. Сэтгэл санааны байдал ийм байвал, та анир чимээгүйн учир шалтгааны, нам гүм зэрэг бүхий л байдалтай харьцаж чадах ба чингэхдээ дотоод сэтгэлийн жаргалаа эдэлсээр байх ажгуу. Энэ бол их чухал. Дотоод сэтгэл ийм амар тайван бус бол, таны амьдрал материаллаг талаасаа хэчнээн хангалуун байх нь хамаагүй, аливаа нөхцөл байдлын улмаас таны сэтгэл санаа зовж уймрах буюу золгүй байж болно.

	Учир иймд эдгээр болон бусад үзэгдлийн хоорондын харилцан уялдаа, холбоог ойлгож, асуудлын эдгээр ялгааг харгалзан, тэнцвэртэй байдлаар авч үзэж шийдэхийг хичээдэг байх нь нэн чухал болох нь тодорхой юм. Мэдээж энэ бол амар хялбар зүйл биш. Гэхдээ нэг асуудлыг дангаар нь шийдвэрлэх гэж оролдох нь ашиг тус багатай, чингэвээс өөр нэг ноцтой асуудал бий болно. Иймд бид түгээмэл хариуцлагын мэдрэмжийг хөгжүүлэхээс өөр сонголт хувилбаргүй юм. Энэ бол зөвхөн газарзүйн утгаар бус, бас манай гараг дэлхийд тулгараад байгаа олон янзын асуудлын хувьд ч ялгаагүй тийм юм.

	Хариуцлагыг та бидний улс орны удирдагчид юм уу тодорхой ажил албан тушаалд сонгогдож, томилогдсон хүн л хүлээх ёстой биш юм. Хариуцлагыг биднээс авхуулаад бодгаль хувь хүн болгон хүлээх учиртай. Жишээ нь, энх тайван та бидний доторх хүн бүрээс эхэлнэ. Тэгэхээр бид дотроо амар амгалан байгаа бол эргэн тойрныхонтойгоо амар амгалан байж чадна. Бидний хүй хамтлаг эмх тайван байдалд байгаа бол тэр байдлаараа хөрш зэргэлдээ хүй хамтлагтайгаа харилцах жишээтэй гэх мэт. Бид бусдыг хайрлаж, сайхан сэтгэлээр хандаж байгаа бол энэ нь тэдэнд хайрлуулж, халамжлуулж байна гэсэн сэтгэл төрүүлэх төдийгүй бид өөрсдийнхөө дотоод сэтгэлийн баяр баясгалан хийгээд амар амгаланг хөгжүүлэхэд тус болно. Хайр болоод сайхан сэтгэлийг ухамсартайгаар хөгжөөн дэвжээх арга зам ч бас байдаг, бидний заримынх нь хувьд хамгийн үр нөлөөтэй арга зам бол шашны зан үйл юм. Харин зарим бусдын хувьд шашны бус зан үйл байж болно. Хамгийн чухал нь бусад хүн бүрийн төлөө болоод аж төрж байгаа байгаль дэлхийнхээ талаар чин сэтгэлийн үнэнхүү хариуцлага хүлээхийн төлөө бид бүгд зүтгэл чармайлт тавих явдал юм.

	Бидний орчинд үйл явдлын өрнөж байгаа байдал надад ихээхэн урам зориг төрүүлж байна. Эдийн засгийн хөгжил гэдэг нэрийн дор байгаль орчныг аюултай сүйтгэж байсныг зогсоох гэж олон орны залуус, ялангуяа Хойд Европын залуучууд удаа дараа шаардсаны үрээр дэлхийн улс төрийн удирдагчид энэ асуудалд хандахдаа ухаалаг алхам хийж эхэлж байна. Байгаль орчин, хөгжлийн асуудлаарх Дэлхийн комиссоос НҮБ-ын Ерөнхий нарийн бичгийн даргад гаргасан илтгэл (Брутландын илтгэл) энэ асуудлыг хойшлуулахын аргагүй чухал асуудал гэж засгийн газруудад ойлгуулахад чухал алхам болсон. Дайнд нэрвэгдсэн бүс нутагт энх тайван тогтоох болон зарим ард түмний өөртөө засан тохинох эрхийг хангахад чиглэсэн даацтай хүчин чармайлт үр дүнд Зөвлөлтийн цэрэг Афганистанаас гарсны дээр тусгаар тогтносон Намиб улсыг байгууллаа. Филиппиний Манилаас авхуулаад Зүүн Германы Берлин хүртэл олон газар тохиосон хүчирхийллийн бус дайчин түгээмэл хүчин зүтгэлээр олон орон бодит ардчилалд ойртож очлоо. Хүйтэн дайны эрин үе харваас төгсөх тийшээ хандаж хүмүүс шинэ итгэл, найдвараар жигүүрлэн амьдарч байна. Нэн харамсалтай нь, Хятадын ард түмний эх орондоо мөн тийм өөрчлөлтийг авчрах гэсэн эрэлхэг зоригт хүчин чармайлтыг өнгөрсөн зургаадугаар сард бүдүүлэг хэрцгийгээр нухан дарсан билээ. Гэхдээ тэдний зүтгэл чармайлт нь мөн итгэл найдварын эх сурвалж юм. Хятадын ард түмний эрх чөлөөг эрмэлзсэн хүсэл зориг, шийдвэр төгс байдлыг цэргийн хүч унтрааж чадаагүй юм. Би ялангуяа, "хүч чадал бууны гол төмрөөс урган гардаг" гэх сургаалаар хүмүүжсэн тэдгээр залуус хүчирхийллийн бус аргыг сонгон авсныг ихэд бахархаж байгаа юм.

	Эдгээр эерэг өөрчлөлт нь эрх чөлөөг эрмэлзсэн оюун ухаан, эр зориг, шийдвэр төгс байдал, унтаршгүй хүсэл эцсийн бүлэгт ялан мандана гэдгийг харуулж байгаа болно. Нэг талаас дайн, хүчирхийлэл, дарлал мөлжлөгийн хүч нөгөө талаас, энх тайван, оюун ухаан, эрх чөлөөний хүч тулгаран тэмцэхэд сүүлчийнх нь ялан дийлнэ. Ийм ухаарал, ойлголт л Төвөдүүд биднийг бид ч гэсэн нэгэн цагт эрх чөлөөгөө олно гэсэн итгэл найдвараар тэжээж байдаг юм.

	Алс холын Төвөдийн жирийн нэгэн лам намайг энд, Норвегт Нобелийн шагналаар ийнхүү шагнаж байгаа нь төвөдүүдийн итгэл найдварыг бас бялхааж байгаа хэрэг болно. Энэ бол бид хэдийгээр өөрсдийн зовлонд хүчирхийллийн арга хэрэгслээр анхаарал татаагүй ч гэсэн бид бас мартагдсан хүмүүс биш гэдгийг илтгэн харуулж буй хэрэг юм. Энэ нь бас бидний эрхэмлэн дээдэлдэг эрхэм нандин зүйлс, ялангуяа амьдралын аливаа хэлбэрийг хүндлэн үзэх үзэл, үнэний хүчинд итгэдэг итгэл үнэмшил маань өнөө цагт хүлээн зөвшөөрөгдөж, урамшил дэмжлэгийг хүлээн буйг илтгэн харуулж байна. Энэ бол бас үлгэр дуурайл нь бидний олон хүнд урам зориг хайрлаж байдаг миний хүмүүжүүлэгч багш Махатма Гандид үзүүлж буй хүндэтгэл даруй мөн. Энэ жилийн шагнал нь түгээмэл хариуцлагын мэдрэмж хөгжиж байгааг илтгэн харуулж байна. Төвөдийн ард түмний зовлон зүдүүрт дэлхийн энэ хэсгийн улс түмний сэгэл үнэнхүү зовниж буйг олж мэдээд миний сэтгэл ихэд догдлон хөдөлж байна. Энэ бол зөвхөн Төвөдүүд бидэнд төрж байгаа итгэл найдварын эх сурвалж төдийгүй нийт дарлагдсан ард түмнүүдийн хувьд төрөх итгэл найдварын эх сурвалж болой.

	Төвөд орон гадаадын эзэмшилд дөчин жил болж байгааг та бүхэн мэдэж байгаа. Өнөөдөр Хятадын хоёр зуун тавин мянга гаруй цэрэг Төвөдөд байрлаж байна. Мэдээллийн зарим эх сурвалж хятадын цэргийн тоог үүнээс хоёр дахин илүү гэж үзэж байна. Энэ хугацаанд Төвөдүүд хүний хамгийн гол үндсэн эрхээ, түүний дотроос цөөн төдийг дурдахад, амьд явах эрх, чөлөөтэй нүүж шилжих эрх, үг хэлэх, шүтэх бишрэх эрхээ хасуулсан юм. Төвөдийн зургаан сая хүн амын зургааны нэгээс илүү хувь нь Хятадын эзлэн түрэмгийлсний шууд үр дагавар болж үхэж үрэгдсэн бөгөөд Соёлын хувьсгал эхлэхээс ч өмнө Төвөдийн олон тооны сүм хийд болон түүхэн барилга байшин эвдэрч сүйтгэгдсэн байна. Үлдсэн бүх юм нь Соёлын хувьсгалын үеэр бараг бүгдээрээ сүйдсэн болно. Би нэгэнт баримтжиж батлагдсан зүйлийг давтан ярих бодолгүй байна. Гол нь юуг ойлгох нь чухал вэ гэвэл хэдийгээр 1979 оноос олгосон хязгаарлагдмал эрх чөлөө бий болж, сүм хийдийн зарим хэсэгт сэргээн засварлалт хийх мэтийн арга хэмжээ авагдсан хэдий ч Төвөдийн ард түмний хүний үндсэн эрх өнөөдөр тогтмол зөрчигдсөөр байна. Саяхны хэдэн сард энэ байдал бүр дордсон гээч. Хэрэв Энэтхэгийн Засгийн газар, ард түмнээс өчнөөн өгөөмөр сэтгэлээр өөрийн нутагт байрлуулж, дэмжин өөгшүүлж буй, түүнчлэн дэлхийн янз бүрийн нутаг орны өдий төдий хувь хүн хийгээд байгууллагын тусыг хүртэж буй манай цөллөгийн хүй хамтлаг байгаагүй сэн бол манай Төвөд үндэстэн бутарч үгүй болсон ард түмний өчүүхэн үлдэгдэл төдийгөөс илүүтэй үгүйтэй байх байсан юм. Манай соёл, шашин хийгээд үндэсний шинж төрх ноцтой үгүйрэх байсан. Бид цөллөгт оршин бүхийдээ өөрийн сургууль, сүм хийдийг байгуулж, манай соёл иргэншлийн үр үндсийг хамгаалж ард түмэндээ үйлчлэх ардчилсан институцийг бий болгосон юм. Бид энэ туршлагаараа ирээдүйн чөлөөт Төвөдөд бүрэн ардчиллыг хэрэгжүүлэх бодолтой байгаа билээ. Тийнхүү бид цөллөгийн хүй хамтлагаа орчин үеийн нийгмийн хандлагын чиг шугамд нийцүүлэн хөгжүүлж, өөрийн гэсэн үндэсний өнгө төрх, соёлоо эрхэмлэн хамгаалж байдаг бөгөөд түүгээрээ бид Төвөдөд буй сая сая эх орон нэгтэндээ итгэл найдвар төрүүлж байдаг юм.

	Төвөдөд үй олноороо шилжин суурьшиж байгаа хятадуудын урсгал өнөө цагт хамгийн ноцтой асуудал болж байна. Хятад эзлэн түрэмгийлсний эхний арван жилд мэдэгдэхүйц тооны хятад иргэдийг Төвөдийн зүүн нутаг буюу Амдо (Чинхай), Хам (түүний ихэнх хэсгийг нь Хятадын хөрш мужууд хуваан авсан) мужид шилжүүлэн суулгасан атал 1983 оноос эхлэн засгийн газар нь өөгшүүлэн урьд хожид байгаагүй олон тооны хятадууд төв болон баруун хэсгийг оролцуулан Төвөдийн бүх нутагт (үүнийг БНХАУ Төвөдийн өөртөө засан тохинох муж гэж нэрлэдэг юм) нүүн суурьшсан юм. Түүнээс болоод Төвөдүүд эх нутагтаа улайн цайн цөөнх болсон юм. Төвөдийн ард түмний хийгээд Төвөдийн соёл, оюун санааны өв эсэн мэнд оршин тогтноход аюул учруулсан хэрэг явдлын ийм өрнөлтийг зогсоож, байдлыг сэргээж болно. Гэхдээ энэ ажлыг чухам одоо, нэгэнт оройтохоос нь өмнө хийх ёстой болоод байна.

	1987 онд Төвөдөд эхэлсэн эсэргүүцлийн шинэ давлагаа, хүчирхийллийн хэлмэгдүүлэлт, энэ оны гуравдугаар сард нийслэл Лхас хотод онцгой байдал зарлан оргил цэгтээ хүрсэн үйл явдал бол өргөн утгаараа хятад иргэдийн энэхүү их урсгал нүүдлийн хариу үйлдэл байсан болно. Цөллөгт байгаа бидэнд ирж байгаа мэдээгээр бол, санал гомдлоо илэрхийлснийхээ төлөө баригдаж хоригдсон Төвөдүүдтэй хүнлэг бусаар харьцаж, хатуу ширүүнээр залхаан цээрлүүлж байгааг үл харгалзан эсэргүүцлийн жагсаал, бусад энхийн хэлбэрийн эсэргүүцэл Лхас болоод Төвөдийн бусад олон газар өнөө хэр нь үргэлжилсээр байгаа ажээ. Гуравдугаар сарын эсэргүүцлийн үеэр Хятадын хүчний байгууллагынханд алагдсан хийгээд дараа нь баригдаж хоригдсон хүмүүсээс хэчнээн нь нас барсан нь мэдэгдэхгүй байгаа, гэхдээ наанадаж хоёр зуу давсан гэсэн ойлголт байдаг. Хэдэн мянган хүн баривчлагдаж, шорон гянданд хорогдсоны зэрэгцээ тэднийг тамлах явдал хаа сайгүй түгээмэл үзэгдэл болжээ.

	Энэ бол улам бүр муудсаар байгаа нөхцөл байдлын эсрэг чиглэсэн бөгөөд цаашид цус урсгахаас урьдчилан сэргийлэхийн тулд Төвөдөд хүний эрх, энх тайвныг сэргээн тогтооход чиглэсэн "Таван зүйлт энхийн төлөвлөгөө" гэж нийтээрээ нэрлээд байгаа төлөвлөгөөг би санал болгосон юм. Би өнгөрсөн жил Страсбургт үг хэлэхдээ уг төлөвлөгөөг нарийн тайлбарласан. Энэхүү төлөвлөгөө нь Бүгд Найрамдах Хятад Ард Улстай хэлэлцээ хийх ухаалаг, бодит хүрээ болж байгаа гэж би итгэнэ. Харин Хятадын удирдагчид оновчтой хариулт өгөх дур хүсэлгүй байгаа нь харагдсаар байгаа болно. Энэ оны зургаадугаар сард Хятадын ардчилсан хөдөлгөөнийг бүдүүлгээр нухчин дарснаас харахад Төвөдийн асуудлын аливаа шийдэл нь гагцхүү олон улсын зүгээс зохистой баталгаажиж гэмээ нь утга учиртай болно гэсэн миний үзэл бодлыг улам итгэл үнэмшилтэй болголоо.

	Таван зүйлт төлөвлөгөө нь зарчмын болоод эл лекцийнхээ эхний хэсэгт миний дурдаж ярьсан өөр хоорондоо уялдаа холбоотой асуудлуудыг хөндөж байгаа юм. Энэ нь нэгд, Төвөдийн Зүүн мужууд болох Хам, Амдо мужуудыг оролцуулан нийт Төвөдийг Ахимса буюу хүчирхийлэлгүй бүс болгон өөрчлөн тохинуулах, хоёрт, Төвөдөд хятад хүн амыг шилжүүлэн суурьшуулах бодлогоо зогсоох, гуравт, Төвөдийн ард түмний үндсэн эрх, ардчилсан эрх чөлөөг хүндэтгэх, дөрөвт, Төвөдийн байгаль орчныг сэргээж хамгаалах, тавд, Төвөдийн цаашдын статусын асуудлаар болон Төвөд, Хятадын ард түмний хоорондын харилцааны талаар атгаг санаагүйгээр явуулах яриа хэлэлцээг эхлүүлэх зэргийг уриалсан юм. Би Страсбургт хэлсэн үгэндээ Төвөдийг бүрэн утгаараа өөртөө засан тохиносон, улс төрийн ардчилсан нэгж болгохыг санал болгосон буй.

	Би таван зүйлт төлөвлөгөөний гол цөм болсон Ахимса буюу энх тайвны ариун дагшин бүсийн концепцийн талаар энэ ялдамд тайлбарлан яримаар байна. Энэ бол зөвхөн Төвөдийн төдийгүй Азийн энх тайван тогтвортой байдалд чухал ач холбогдолтой гэдэгт би итгэл төгс байна. Нийт Төвөдийн өндөрлөг нь хүн төрөлхтөн байгаль дэлхийтэйгээ шүтэн барилдлагатайгаар амьдран суух чөлөөт ахуй нутаг, орон гэр нь болоосой хэмээн би хүсэн мөрөөдөж байна. Энэ нь Төвөд бол дэлхий ертөнцийн газар бүрийн хүмүүс дотоод сэтгэлийн амар амгалангийн тайвшралыг ирж хардаг, ертөнцийн бусад хэсгийн үймээн самуун, даралт шахалтаас ангид газар байна гэсэн үг. Төвөд энх тайван анир амгаланг дэвжээн хөгжүүлэх бүтээлч төв болж чадах ёстой. Санал болгон буй Ахимса бүсийн амин сүнс нь дараах зүйл байх юм. Үүнд:

	— Нийт Төвөдийн өндөрлөгийг цэрэггүй бүс болгох;

	— Төвөдийн өндөрлөгт цөмийн зэвсэг болон бусад төрлийн зэвсэг үйлдвэрлэх, турших, хадгалж агуулахыг хориглох; 

	— Төвөдийн өндөрлөгийг дэлхийн хамгийн том байгалийн биологийн төв болгон хөгжүүлэх;

	— Үндэсний эрдэс баялгийн бодлогыг энх тайван болон байгаль орчныг хамгаалах зорилгод чиглүүлэн хөгжүүлэх;

	— Энх тайвны үйлсийг урагшлуулан хөгжүүлэх, амьдралын бүх хэлбэр хэвшлийг хамгаалахад чиглэсэн байгууллагууд Төвөдөд сайхан орон гэрээ олно;

	— Төвөдөд хүний эрхийг хамгаалж хөгжүүлэхэд чиглэсэн олон улсын болон бүс нутгийн байгууллагуудыг байгуулахыг хөхиүлэн дэмжих.

	 

	Төвөдийн өндөрлөг, түүний хэмжээ (Европын хамтын нийгэмлэгийнхтэй адил) түүнчлэн түүний ховор нандин түүх, оюун санааны нарийн нандин өв, зэрэг нь Азийн стратегийн зүрхэн тус газрын амар амгалангийн ариун дагшин төв болоход яг тохирч байгаа юм. Энэ нь бас бурхны шашны энхийг эрхэмлэгч ард түмэн болохын хувьд Төвөдийн тэрчлэн Ази тивийн их төлөв өрсөлдөгч их гүрнүүдийн завсрын жийргэвч болохын хувьд Төвөдийн үүрэг ролийг давхар хадгалж байх юм.

	Ази тив дэх түгшүүрийг багасгах үүднээс Зөвлөлт Холбоот Улсын Ерөнхийлөгч М. Горбачев, Зөвлөлт-Хятадын хилийг цэрэггүйжүүлж, түүнийг "энх тайван сайн хөршийн харилцааны зааг" болгох санал тавьсан. Төвөдтэй хил залгаа Гималайн орон болох Балба улсын Засгийн газар хэдийгээр санал нь улс орноо цэрэггүйжүүлэх асуудлыг авч үзээгүй ч гэсэн өөрийн улсыг энх тайвны бүс болгох саналыг урьд нь тавьж байсан удаатай.

	Азийн тогтвортой байдал, энх тайвны үүднээс тус тивийн өөр хоорондоо сөргөлдөж мэдэх улсууд болон том гүрнүүдийг бие биеэс нь тусгаарласан энх тайвны бүсүүд байгуулах нь онц чухал юм. Ерөнхийлөгч М. Горвачевын саналд Монголоос Зөвлөлтийн цэргийг бүрэн гаргах асуудал багтаж байгаа нь Зөвлөлт Холбоот Улс, Хятадын хоорондын сөргөлдөөн, түгшүүртэй байдлыг намжаахад тус дөхөм болно. Мөн хүн амын тоогоороо дэлхийд тэргүүлдэг хоёр улс болох Хятад, Энэтхэгийг заагласан жинхэнэ энх тайвны бүсийг байгуулах шаардлага илт байна.

	Ахимса бүс тогтоох нь Төвөдөөс цэрэг, цэргийн тоног төхөөрөмжийг гаргах шаардлагыг агуулж байгаа болохоор мөн Төвөдтэй хил залгаа Гималайн бүс нутгаас цэрэг, цэргийн техник, төхөөрөмжөө гаргах боломжийг Энэтхэг, Балба усад олгох учиртай юм. Энэ бол олон улсын гэрээгээр зохицуулагдах асуудал байж таарна. Энэ нь Азийн бүх улс орны, ялангуяа Хятад, Энэтхэгийн амин чухал эрх ашигт нийцнэ. Яагаад гэвэл ингэснээр тус хоёр улсын аюулгүй байдал бэхжихийн зэрэгцээ зах хязгаар нутагт ихээхэн тооны цэрэг барьж байхад шаардлагатай байгаа эдийн засгийн дарамт ч багасах юм.

	Төвөд бол эхний ээлжид цэрэггүйжүүлэх стратегийн муж газар биш л дээ. Израиль, Египет хоёр улсыг зааглаж байдаг Египетийн нутаг дэвсгэр болох Синайн хойгийн зарим хэсгийг тодорхой цаг хугацаанд цэрэггүйжүүлж байсан. Коста Рика бүхлээрээ цэрэггүй орны хувьд хамгийн яруу тод жишээ болох нь мэдээжийн хэрэг. Төвөд бас байгалийн анхны дархан газар болж хувирч чадахгүй л дээ. Дэлхий даяар олон тооны дархан газрын паркууд байгуулагдсан байна. Стратегийн зарим чухал муж газар нь байгалийн "энх тайван"-ы дархан газар болж хувирсан жишээ байгаа. Хоёр жишээг нэрлэвэл, Коста Рика-Панамын хил дээрх "Алистад Парк", Коста Рика-Никарагуагийн хилийн район дахь "Си А Паз" төслүүд бэлээхэн байж байна.

	Би энэ оны эхээр Коста Рикад зочлохдоо уг орон цэрэг, армигүйгээр хэрхэн тийнхүү амжилттай хөгжиж, энх тайван, байгаль орчныг хамгаалахад шийдвэр төгс тогтвортой ардчилсан улс орон болж чадсаныг харсан билээ. Энэ нь ирээдүйн Төвөдийн талаарх миний үзэл бодол бол зүгээр нэг зүүд зэрэглээ биш, бодитой хэрэгжих төлөвлөгөө гэдгийг баталж өгсөн юм.

	Төгсгөлд нь, та бүгдэд, түүнчлэн энд өнөөдөр хараахан хүрэлцэн ирээгүй анд нөхдөдөө хувийн талархлын үг хэлж өндөрлөхийг болгоон соёрхоно уу.

	Төвөдийн ард түмний зовлон гачаалын тухайд та бүхэн санаа зовж, дэм дэмжлэгээ илэрхийлж байгаа нь Төвөдүүд бид бүгдийн сэтгэлийг ихэд хөдөлгөж, эрх чөлөө, шударга ёсны төлөө бидний зэр зэвсэг хэрэглэхгүй, гэхдээ үнэний зэвсгээр, шийдвэр төгс байхын хүчирхэг зэвсгээр хийж буй тэмцэлд урам зориг хайрласаар байдаг билээ. Би та бүхэнд талархал илэрхийлэхдээ, бас манай орны түүхийн энэхүү ноцтой цаг үед Төвөдийг мартахгүй байхыг хүсэмжлэн гуйхдаа нийт Төвөдийн ард түмний нэрийн өмнөөс ярьж байгаа гэдгээ мэдэж байнам. Бид ч гэсэн илүү энх амгалан, илүү хүнлэг, илүү сайн сайхан дэлхий ертөнцийг бүтээн байгуулахад хувь нэмрээ оруулна хэмээн итгэж байгаа болно. Ирээдүйн чөлөөт Төвөд байгаль дэлхийг хамгаалах, энх тайвны үйлсийг дэлгэрүүлэн хөгжүүлэхийг эрэлхийлж байгаа хэн болгонд тус дэм үзүүлэхийг хичээх болно. Оюун санааны хүч чадлыг бодит үйл, амьд ажилтай хослуулан холбох чадвар маань, хэдийгээр бага даруу ч гэсэн онцгой хувь нэмрээ оруулах боломжийг бидэнд олгоно гэж би итгэж байна. Энэ бол миний итгэл найдлага, мөргөл залбирал болно.

	Төгсгөлд нь надад асар их урам зориг, сэтгэлийн тэнхээ хайрладаг нэгэн богинохон шад ерөөлийг та нартай хуваалцсуу:

	 

	Сансар хорвоо оршин тогтсоор байхуйд

	Бас хамаг амьтан ахуй оршсоор бүхийд

	Хорвоогийн зовлонг үгүй хийхийн учир

	Би ч бас тэсэн орших болой

	 

	Та бүхэнд баярлалаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

РЕДАКТОРЫН ҮГ

	Нобелийн шагналтнуудын айлдварыг орчуулж монгол уншигчдынхаа хүртээл болгох санааг анх сэдсэн хүн нь Л. Энх-Амгалан.

	Тэрээр Ленинградын (хуучны нэрээр) Улсын их сургуулийн сэтгүүлчийн ангийг төгсгөхдөө Нобелийн шагналтнуудын лекцийн асуудлаар дипломын ажил хийж хамгаалсан түүхтэй. Төгсөж ирээд сонин хэвлэлийн газар алба хаших зуур утга зохиолын салбарт Нобелийн шагнал хүртэгчдийн айлдвараас орчуулан 1980-аад оны сүүлчээс Утга зохиол урлаг сонинд нийтлүүлж эхэлжээ. Тэрээр Томас Манн, Уйльям Фолкнер, Ясунари Кавабата, Алберт Камю, Александр Солженыцин, Иосиф Бродский зэрэг нийт 14 зохиолчийн айлдварыг орчуулсан бөгөөд аль болох олон хүний лекцийг орчуулж нэгэн сэдэвт ном болгох санаагаа өвөрлөн явсаар эдүгээ бизнесч хүн болсны хувьд зарим орчуулгыг ивээн тэтгэж, хэвлэлийн зардлыг гаргаснаар энэ ном гарч буй юм. Өөрөөр хэлбэл монгол уншигчийг ийм номтой болгож буй гол буянтан бол яах аргагүй Л. Энх-Амгалан.

	Энэ эмхэтгэлд зөвхөн айлдвар төдийгүй нэлээд хэдэн хүний шагнал гардан авахдаа буюу хүлээн авалт дээр хэлсэн үгс орсон буй. 28 хүний тиймэрхүү үг айлдварын орчуулгыг 

	Ц. Доржсүрэн, Д. Одон, Б. Сувд (англи хэлнээс), 

	Л. Удвал (герман хэлнээс), 

	П. Нямаа (чех хэлнээс),

	Г. Жаргалсайхан (польш хэлнээс), 

	C. Батзаяа (унгар хэлнээс), 

	Я. Ганбаатар (хятад хэлнээс) нар хичээнгүйлэн гүйцэтгэсэн болно. Эмхэтгэгч би бээр М. Горбачев. А. Сахаров нарын лекцийг оросоос орчуулснаас гадна бүх хүний орчуулгыг хянан редакторласан болно.

	Энэ бол анхны ном учраас өдий төдий мэргэдийн сайхан айлдварыг оруулж эс чадсаныг уншигч болгоох буй за. Нөгөөтээгүүр ийм ажлыг хэн ч үргэлжлүүлэн хийхэд болохгүй гэхийн газаргүй, бидний гол зорилго бол энэ зүгийн зам мөрийг гаргах явдал байсан юм.

	Орхунт овогт Ц. Гомбосүрэн

